
Cunter novas abitaziuns
administradas en l’internet

■ (rtr) Tenor ils iniziants na pon platta-
furmas d’internet en general betg evi-
tar ch’i vegn er publitgà segundas abi-
taziuns (comparis.ch).Vischnancas che
han passa 20% abitaziuns secundaras
duain er en l’avegnir dastgar bajegiar no-
vas abitaziuns sch’i sa tracta da letgs
chauds. Da quest maini èn er ils aderents
da l’iniziativa FranzWeber. Quai dentant
be sch’i sa tracta da resorts sco ils vitgs da
la Reka ubain d’abitaziuns integradas en
la chasa nua ch’il possessur stat.

Savair nagut vulan els dentant da no-
vas abitaziuns secundaras che vegnan in-
seradas ed administradas sin plattafur-
mas en l’internet.

Iniziants teman novs letgs fraids
sin il prà verd

Tenor il sboz da la lescha per abitaziuns
secundaras che vegn tractà en la sessiun
d’atun dal cussegl dals chantuns datti
trais pussaivladads per vischnancas cun
ina cumpart da passa 20% da tuttina anc
bajegiar abitaziuns secundaras, quai sch’i
sa tracta da structuras da resorts sco ils

vitgs da la Reka, sche las abitaziuns èn in-
tegradas en la chasa nua ch’il possessur
stat (fin a quatter abitaziuns) ubain sche
las abitaziuns vegnan inseridas en l’inter-
net via plattafurmas administradas. L’ul-
tim punct sto tenor ils iniziants vegnir
stritgà da la lescha perquai ch’els teman
ch’i pudess dar novs letgs fraids sin il prà
verd perquai che la dumonda na saja betg
garantida. Quai saja auter che tar ils re-
sorts nua ch’ins haja la garanzia ch’els ha-
jan l’interess d’occupar ils letgs da lur
abitaziuns.

Schmid: «Temas betg giustifitgadas»
Tenor il cusseglier dals chantunsMartin
Schmid (pld) che fa part da la cumissiun
ch’ha preparà la lescha per la debatta en
la chombra pitschna e che cumbatta per
dapli excepziuns per l’economia ed il tu-
rissem na constat quai dentant betg. Pos-
sessurs privats che hajan scrit or talas no-
vas abitaziuns secundaras sin plattafur-
mas en l’internet hajan numnadamain
l’obligaziun da dar a tschains quellas abi-
taziuns.

Sancziuns severas
en cas d’abus

En cas d’abus prevedia il sboz per la le-
scha davart las abitaziuns secundaras
sancziuns fitg severas, fin a chastis da
trais onns praschun, punctuescha Mar-
tin Schmid. Ed ultra da quai dettia quai
era la controlla dals vischins.

Motiv per in referendum
Ils iniziants han tuttina resalvas. Els dis-
curran d’in artitgel en la lescha che saja
in regal per la branscha da construcziun.
Sche l’artitgel davart las novas abitaziuns
secundaras administradas via plattafur-
mas en l’internet na vegnia betg stritgà
da la lescha fissi quai in motiv per lan-
tschar il referendum, di Raimund Rode-
wald da la Fundaziun svizra per la pro-
tecziun da la cuntrada. Quai vala mede-
mamain per la pussaivladad da transfur-
mar hotels vegls e betg rentabels en abi-
taziuns secundaras. Ma l’emprim vulan
ils iniziants spetgar ils resultats da la de-
batta en il cussegl dals chantuns e pli tard
en il cussegl naziunal.

Ils iniziants discurran d’in artitgel en la lescha che saja in regal per la branscha da construcziun. KEYSTONE

■ DI EUROPEIC DA LAS LINGUAS

Davart uffants plurilings
e l’instrucziun rumantscha

(cp) En l’entir mund datti oz 6000 lin-
guas – tuttas èn il medem mument in-
fluenzadas da l’englais, la lingua da
l’economia. Ins di ch’en 100 onns
n’existian 90% da las linguas betg pli.
Per sceptichers pudess il rumantsch cun
ses 60 000 pledaders er appartegnair a
quels pertschient. Ma tge pon ins far
cunter quai? Tanschi da discurrer ru-
mantsch entaifer la famiglia per al man-
tegnair? La resposta è na. Per quest motiv
datti uss a Basilea-Citad ed a Turitg curs
per scolaras e scolars cun ragischs ru-
mantschas.

Radund 40% da tut ils Rumantschs
vivan ordaifer il Grischun en centers ur-
bans. Blers dad els discurran a chasa cun
lur uffants rumantsch. Sper l’emprima
lingua emprendan e discurran ils uffants
tudestg, franzos u englais e creschan si
automaticamain da maniera bi- u pluri-
lingua. Quai è in grond avantatg. La plu-
rilinguitad na promova betg mo il svilup
da la persunalitad, mabain er il svilup dal
tscharvè. I dat però era dischavantatgs.
Blers uffants che discurran rumantsch
fan mo in’experientscha fitg marginala
en lur emprima lingua ed en la cultura
rumantscha ch’els pon viver memia
pauc. Questa problematica han la Lia
Rumantscha (LR), l’uniun Quarta Lin-
gua (QL) e l’Uniun Scola Rumantscha

Basilea realisà ed inizià ina nova purschi-
da. Dapi l’entschatta dal nov onn da sco-
la pon scolaras e scolars cun ragischs ru-
mantschas profundar lur lingua materna
en las citads da Basilea e Turitg.

Emprender da maniera ludica
Per l’emprima giada han uffants che vi-
van ordaifer il territori rumantsch tradi-
ziunal la pussaivladad da frequentar
lecziuns da rumantsch. Dapi l’avust
2014 sa scuntran diesch uffants la sonda
avantmezdi en la chasa da scola da Basi-
lea Wasgenring per il rom facultativ «in-
strucziun rumantscha». En il barat ludic
cun uffants damedema vegliadetgna pon
els profundar lur enconuschientschas
linguisticas e sviluppar lur cumpetenzas
a bucca ed en scrit. Els discurran en lur
agen idiom e scrivan en la lingua da stan-
dard rumantsch grischun. Sin iniziativa
da la LR e da l’Uniun Scola Rumantscha
Basilea è il Departament d’educaziun dal
chantun Basilea-Citad pront da suste-
gnair la purschida en ina fasa da pilot.

A Turitg ha l’uniun Quarta Lingua
inizià la purschida che vegn purtada era
da la LR. 17 uffants van la mesemna a
lecziuns da rumantsch en la chasa da sco-
la Hirschengraben. Sin il stgalim funda-
mental instruesch’ins ils scolarets da sco-
lina ed ils scolars da l’emprima classa. Sin

il stgalim superiur ils scolars da la segun-
da fin sisavla classa. Per omadus stgalims
datti ina scolasta ed in’assistenta. Sche la
persuna d’instrucziun discurra sursilvan
instruescha l’assistenta in idiom ladin e
viceversa. Quai promova la chapientscha
dals scolars per ils divers idioms e pussi-
bilitescha inscunters cun la lingua e la
cultura rumantscha er ordaifer la fami-
glia.

Scriver vinavant l’istorgia
Linguas sa sviluppan e samidan. Linguas
e culturas svaneschan. La Lia Ruman-
tscha ed ils iniziants dals curs da ru-
mantsch facultativs èn persvadids ch’i
dat il rumantsch er anc en 100 onns. Ils
scolars surmenziunads a Basilea e Turitg
pudessan dar in’emprima resposta a la
dumonda: Co profiteschan scolars er or-
daifer il territori rumantsch en avegnir
da purschidas d’instrucziun ruman-
tscha? Tgi sa, forsa dattan er els grazia a
l’instrucziun rumantscha ina giada vina-
vant il rumantsch a lur uffants. Uschia
contribueschan els al mantegniment da
la lingua e scrivan vinavant l’istorgia da
lezza.

Dapli infurmaziuns davart il rumantsch chat-
tais Vus qua: http://www.liarumantscha.ch/si-
tes/mediasmedias/communicaziuns_da_pres-
sa.html

AndreasWieland e Romand Dobler han rapportà per il Radio Rumantsch dal Campiunadi
da ballape 2014 en Brasilia. MAD

■ FORUM

Nua ei la solidaritad?
Questa fin dalla jamna decida il suveran
grischun davart la nova ulivaziun da fi-
nanzas. El decuors dils davos dis e dallas
jamnas vargadas ei vegniu scret e discu-
tau savens e cun dabia emoziuns davart
quei tema. Jeu seregordel aunc bein alla
semeglionta discussiun a caschun dalla
introducziun dalla nova ulivaziun da fi-
nanzas federala ida en vigur igl emprem
da schaner 2008. Duront beingleiti siat
onns funcziuna quei instrument bein e
garantescha ina certa efficienza d’exequir
las incumbensas e segirar prestaziuns sta-
talas favoreivlas. L’ulivaziun da finanzas
federala mitighescha las differenzas den-
ter ils singuls cantuns. Era sin palancau
federal existan cantuns che pagan ella
ulivaziun ed auters che retrain daners.
Schebein che buca tuts ein cuntents resta

la solidaritad ina impurtonta petga dil
sistem statal svizzer. Nua sesanfla quella
solidaritad el cantun Grischun? Cheu
vulan in pèr vischnauncas beinstontas
dar da crer che la plipart dallas vi-
schnauncas e dalla populaziun grischuna
spiardi entras la nova ulivaziun da finan-
zas. Quei ei nuot auter ch’acrobatica da
cefras e tenor miu avis pura polemica per
segirar ils agens interess. Grischunas e
Grischuns appelleschan bugen alla soli-
daritad naziunala. Pertgei essan nus buca
promts da viver quella solidaritad denter
las vischnauncas grischunas? Cun per-
schuasiun vegnel jeu a votar gie a favur
dalla nova ulivaziun cantunala da finan-
zas.
Aurelio Casanova, president dalla vischnaunca

Ilanz/Glion e deputau dalla pcd

